
 ТОПОСОТ НА ГРАДОТ – БОГАТА ИНСПИРАЦИЈА ЗА 

Резиме: Проект NEWSLA – это проект, получивший поддержку программы Erasmus+ 

Strategic Partnerships for higher education. Включает в себя универсальную подготовку 

тремя университетами (Силезский университет в Катовицах, Остравский университет в 

Остраве, Университет имени Св. Кирилла и Мефодия в Скопье) современной формы 

второй ступени высшего образования по славистике. Программа обучения, которая 

будет разработана в рамках этого проекта, будет содержать также курс на тему «Город в 

литературе и культуре» этих трех стран. Этот курс будет охватывать следующие темы: 

город как центр мира, город как мифологическое место, геокультурная символика 

города, феномен «потерянных» городов, отношение человека к городу, фланирование 

или искусство прогулки по городу и город как переводческая проблема. В тексте будут 

представлены различные аспекты и примеры из указанной программы обучения. 

TOPOS OF THE CITY – RICH INSPIRATION FOR A SCENARIO OF A 

LITERATURE COURSE IN THE FRAMES OF THE PROJECT 

NEWSLA* 

 

Summary: This project includes universal preparations of modern format of Master Slavic 

studies by three universities: Silesian University in Katowice, Ostrava University in Ostrava 

and Ss. Cyril and Methodius University in Skopje. The personal contribution of the author is 

the educational program of the course about “The city in literature and culture” consisting of 

the following topics: city as center of the world, city as mythological place, geocultural 

symbolic of the city, phenomena of the “lost” cities, the attitude of the human towards the city, 

flaneurism or the experience of walking around the city and the city as a translation problem. 

The text will present different aspects and examples from the above program of the course and 

will summarize the methodology of teaching techniques and innovative ways of realization of 

the course.    



 

O5 Academic Article | Lidija Tanushevska | ТОПОСОТ НА ГРАДОТ – БОГАТА ИНСПИРАЦИЈА ЗА 

СЦЕНАРИО НА ПРЕДМЕТ ПО ЛИТЕРАТУРА ВО РАМКИТЕ НА ПРОЕКТОТ NEWSLA 

 

Towards Modern Slavic Studies – 2020-1-PL01-KA203-081976, 2020 Erasmus+ Strategic Partnerships for higher education                         4 

 

Key words: university subject, city, literature, teaching, techniques, learning models.  

 

 

 

 

 

Целта на проектот NEWSLA е да се направи програма за втор циклус 

студии во траење од две години, четири семестри, според универзитетскиот 

систем 3+2 во Чешка и Полска, а во Македонија 4+2. Модерното, покрај 

цврстата дидактичка содржина, се курсевите во кои се вклучени т.н. „меки 

вештини“ или „суштински способности што вклучуваат развој на база на 

знаења, креативно размислување“, значи, важно ни е студентите не само да 

имаат тесно специјализирано знаење, туку и вештини што ќе им овозможат 

да се приспособат на модерниот пазар и модерното општество. Ова се прави 

бидејќи реално постои проблем да се одржи една помалку популарна насока, 

како што е славистиката, а во исто време има побарувачка на кадар со 

познавање на словенските јазици. Главната цел е создавање меѓународно поле 

на студии. Оваа наша насока овозможува меѓународен дијалог, подобра 

асимилација на мигрантите, отвореност кон другиот, толеранција за другите, 

односно социјална кохезија – бидејќи во насоката ќе бидат вклучени студенти 

од овие три земји, но и наставници, кои понекогаш ќе ги делат курсевите. 

Современите дидактички форми на тандемска настава овозможуваат да се 



 

O5 Academic Article | Lidija Tanushevska | ТОПОСОТ НА ГРАДОТ – БОГАТА ИНСПИРАЦИЈА ЗА 

СЦЕНАРИО НА ПРЕДМЕТ ПО ЛИТЕРАТУРА ВО РАМКИТЕ НА ПРОЕКТОТ NEWSLA 

 

Towards Modern Slavic Studies – 2020-1-PL01-KA203-081976, 2020 Erasmus+ Strategic Partnerships for higher education                         5 

 

прикажат различни гледишта, перспективи на претставниците на различни 

земји и да се претстават различни дискурси. Планираната програма 

претпоставува образование на еден Европеец кој не се плаши да прифати 

работа во друга земја, не чувствува страв од другоста и не е воден од 

стереотипи и предрасуди.  

Во рамките на овие студии имаме изготвено една серија курсеви по 

литература и култура, кои опфаќаат: култури во дијалог – мит – емиграција – 

град. Секој од овие курсеви е во траење од 30 часа во семестарот.  

Во оваа серија е и предметот, курсот кој е моја задача во проектот, 

имено градот во литературата. При тоа, не се осврнувам на национални 

литератури, туку на литература што би дала примери за клучните проблеми, 

прашања на предметот, што значи, може да се работи за чешки, полски или 

македонски град, без оглед дали е напишан од домашен или странски автор, 

или за некој град надвор од овие три држави, но напишан од полски, чешки 

или македонски автор.  Содржината на предметот е поделена на седум теми, 

на кои им се посветени по четири часа отприлика, во траење од 180 минути.  

Првата тема на која се посветува внимание е градот како центар на 

светот. Тука се опфатени основните искуства на авторот во форма на 

концентрични кругови. Градот може да биде доживеан како исклучителен, 

посебен. Може да биде предмет на носталгија, посакување да се биде во 

него. Градот може да биде перцепиран како престолнина на светот поради 

вредностите на европската традиција. Може да претставува историски 

центар и комуникациски јазол. Во оваа тема се сместени и национализмот и 

патриотизмот во улога на сместување на „својот“ град во центарот на светот, 

Европа, словенството. Па, така, на пример, Олга Токарчук во еден расказ од 

„Бизарните раскази“ вели:  

 

„Мислам дека светот е изграден од кругови околу едно место. И дека ова место, 

наречено центар на светот, се менува со текот на времето – порано тоа биле Грција, Рим, 

Ерусалим, а сега неспорно е тоа Франција, поточно Париз. И би можело со шестар да се 

нацртаат тие кругови околу него. Принципот е едноставен: колку што си поблиску до 

центарот, толку сè се чини повистинито и поопипливо, а колку, пак, си подалеку, толку 

појако се чини дека светот се расплинува, како изветвено платно на влага. А покрај тоа 

– овој центар на светот како да е малку издигнат, па идеите, модите, пронајдоците, сето 

тоа се слева од него по страните. Најпрвин тоа го впиваат блиските кругови, потоа 

следните, но веќе послабо, а до најдалечните места стасува само мал дел од содржината. 

Го сфатив тоа лежејќи на дворот на поткоморникот Хајдамович, некаде во мочуриштата, 

сигурно во последниот од можните кругови, далеку од центарот на светот, осамен како 

прогонетиот Овидиј во Томис.“ (Токарчук, О. 2022: 24-25)  

 

Овој фрагмент на часовите посветени за дискусија, креативно мислење, 

истражување и анализа, може да се земе како шема врз основа на која 

студентите би можеле да го сместат градот опишан во конкретно 

литературно дело во некој од овие кругови, блиску или далеку до центарот 

на светот. Овде, на пример, би можела да се анализира Варшава во романот 

„Кукла“ од Болеслав Прус; малото гратче, селата и гратчињата, но и Прага 

на Бохумил Храбар, што се појавуваат во неговите раскази; Скопје во 

„Скопје и се е можно“ на Жарко Кујунџиски, во која фиктивниот проект 

„Скопје 2014“ се инкорпорира преку иронијата и гротеската во реалниот 

проект и перцепција на градот**.  

Втората тема е: градот како митско место. Во неа е опфатена 

митизацијата на еден реален град во барањето на смислата. Тука, се разбира, 

главен акцент ќе се стави на гратчето Дрохобич од расказите на Бруно 

Шулц, но и Скопје од расказите на Влада Урошевиќ***. Исто така, во оваа 

тема ќе се разгледа регенерирањето на згради, куќи, улици врз основа на 

митови, назначување на митско значење за нив, наоѓање врски со конкретни 

места во градот со нереалниот свет. Тука може да се земат за пример 

фрагменти од книгата на Капка Касабова “Кон езерото“ за Охрид и 

Струга****. Потоа, во оваа тема влегуваат и елемнтите на градење на 

градот, кои потекнуваат од заборавената историја, па тука би можеле да се 

разгледуваат извадоци од дела на Данило Коцевски за Скопје, на Јан Неруда 

за Мала страна во Прага, на Павел Хиле за Гдањск*****.  

Третата тема на која ѝ се посветува простор и време во програмата на 

овој предмет е: геокултурната симболика на градот. Во оваа тема влегуваат 

геосферските симболи, мапирањето на државните граници, на историскиот 

простор. Се обработува градот како престолнина на државата. Се разгледува 

симболиката на планините и фигурите на водната топонимија. Понатаму, се 

обрнува внимание на антропосферските симболи, на археолошките и 

архитектонските топоси, на религиозните, историските, фолклорните 

симболи. На крајот се обрнува внимание на луѓето легенди кои го 

одликуваат конкретниот град. Рализацијата на оваа тема е замислена како 

културолошки дијалог меѓу Балканот и западните словенски заедници на 

кои припаѓаат Чешка и Полска, при што дадените информации во врска со 

културните разлики ќе бараат примена во литературата преку читање 

зададени текстови, во кои може да има или нема дел од овие елементи. Може 

да се прочитаат делови од „Морфиум“ на Шчепан Твардох во кој се мошне 

застапени архитектонските топоси, како и делови од македонските драми, 

пр., „Македонска крвава свадба“ во која се застапени религиозни и 

фолклорни топоси******.  

Четвртата тема е феноменот на изгубените градови. Во голем дел од 

полската литература го има непостоечкиот, разурнатиот, мртов град. 

Еклатантен пример е фрагмент од „Готленд“ на Мариуш Шчигел******* за 

делови од Прага кои веќе ги нема. Многу е пишувано и за Скопје кое било 

разурнато од земјотресот. Во оваа тема ќе се разработи и градот кој молчи, 

кој крие тајни, кој не комуницира со жителите, а тоа може да бидат многу 

места во литературата, во зависност од историјата, драмата што се одвивала 

таму. Понатаму, компонента на оваа тема е носталгијата за изгубениот град, 

обновата и надежта што ги има во голем дел од повоената литература, во 

Полска, но и во Македонија, по земјотресот во Скопје. Ќе биде обработен и 

хроничарскиот наратив, односно изјави на сведоци, колективната меморија 

но и индивидуалната меморија. Планирано е на часовите на кои ќе биде 

опфатена оваа тема да се стави акцент на нефиктивната проза, која е многу 



 

O5 Academic Article | Lidija Tanushevska | ТОПОСОТ НА ГРАДОТ – БОГАТА ИНСПИРАЦИЈА ЗА 

СЦЕНАРИО НА ПРЕДМЕТ ПО ЛИТЕРАТУРА ВО РАМКИТЕ НА ПРОЕКТОТ NEWSLA 

 

Towards Modern Slavic Studies – 2020-1-PL01-KA203-081976, 2020 Erasmus+ Strategic Partnerships for higher education                         9 

 

популарна и застапена во полската современа литература, но и на 

метафикциската проза во која се појавуваат историски факти и вистински 

настани – добар пример е реконструкцијата на Вроцлав во делата на 

полскиот автор на криминалистички романи Марек Крајевски********.  

Како петта задача на овој проблем е да се претстави односот на човекот 

кон градот, иако тоа веќе го имаше и во претходно поставените теми, но 

овде како доминантна црта во литературата. Значи, ќе се обработуваат 

субјективните, индивидуалните, конотациските обележја на градот, а не 

оние најважните, најсуштинските. Во тие обележја влегува просторот на 

градот како простор на радост и на безбедност. Се разбира може и да 

претставува простор на тага и на опасност, во зависност од гледната точка 

на авторот, од неговите чувства. Ќе се спротивстават градот што се 

чувствува како близок, роден и градот што е туѓ, безбоен, студен. Ќе се 

обрне внимание на асоцијациите што се добиваат за градот преку 

фантазијата, мирисите, вкусовите, сликите. Од овој последен аспект како 

мошне релевантно четиво ќе се издвои книгата „Полска: со што се јаде тоа“ 

од чешката популарна писателка Ратка Денемаркова и група други 

автори*********, која е настаната токму со цел да се разбијат стереотипите, 

чешки познати личности пишуваат за своите авантури со полската кујна, 

која не е омилена кај Чесите. Се разбира, хроничарските записи на Данило 

Коцевски за скопските пазари, мириси на зимници, ајвари, туршии, дуњи, 

липи и сл. би ја претставиле и спротивната слика за градот на југот од 

словенството. Ова се само издвоени примери за користената литература за 

одредена тема. Ќе ги има многу повеќе. Некои од тие дела ќе бидат 

задолжителна лектира, некои ќе бидат читани во фрагменти на самите 

часови, а некои повторно во фрагменти ќе бидат четиво за подготовка на 

следен час.  

Претпоследната тема е фланеризмот, односно уметноста на шетањето 

– на бесцелните личности кои се исклучени од општеството и на естетите 

кои со голема восхит ја набљудуваат градската сценографија. И тука ќе се 

обрати внимание на фактографскиот опис на настаните. Ќе бидат 

обработени дневници, хроники и нефиктивна проза што се занимава со 

топосот на градот. Ќе се обрне внимание на вештината од еден литературен 

текст да се извлече навика да се разгледува наоколу. Еден од значајните 

елементи на фланеризмот е, секако, кафеаната. Ќе стане збор за боемскиот 

живот, за литературата создавана во кафеани, инспирирана од боемштината. 

Ќе се разгледа и деталниот опис на домови во кои се живеело, алеи и улици 

по кои се шетало. Тука, како главна литература се наметнува „Личниот 

водич по Прага“ од Мариуш Шчигел, „Вечно сегашно време“ од Владимир 

Јанковски и „Скопје во високата зона“ од Калина Малеска********** – 

впрочем, се покажува дека ова е доста популарен тренд моментално во 

Македонија – да се пишува за фланеризмот.  

Последните часови од овој предмет ќе бидат посветени на преводот, 

односно градот како проблем за превод. Па, така, тука ќе стане збор за 

литературната ономастика, за проблемите на семантиката на еден 

литературен текст и за кохеренцијата на личните називи со текстот. А се 

разбира, неизбежна е и непреводливоста како преведувачки проблем. Ќе се 

дадат примери кои постојат во литературните преводи, во кои онимичките 

називи претставуваат предизвик во преведувањето. Курсот ќе заврши со 

преведувачка работилница на познат текст, во кој имињата на градовите ќе 

бидат проблематични за превод – посебно ќе биде интересно бидејќи ќе се 

работи на превод на три јазика, од три јазика со споредби и дискусии меѓу 

учесници чиј прв јазик е различен.   

Како што беше споменато на почетокот, иновативноста на овој проект 

е во дидактичките техники и модели на учење. Па, затоа ќе кажеме и неколку 

збора за реализацијата на оваа програма. Предвидено е фронталната настава, 

односно традиционалниот модел на предавање на наставникот да трае 

најмногу 30 минути. Останатото време од часот е предвидено, на пр., за 

пишување есеј на тема „патриотизмот во улога на поставување на својот 

град за центар на светот“, размена на есеите меѓу студентите, 

препрочитување, додавање и критика, како и оценување меѓу самите 

студенти. На друг час, секој од студентите има претходно подготвена 

презентација, на пр., за поезијата на Чеслав Милош (песни за различни 

градови), и како тој опис се вклопува во темата град како престолнина во 

поглед на европските традиционални вредности. Тие би се појавиле на часот 

како панелисти, по секоја презентација се води дискусија, се поставуваат 

прашања, се изразуваат мислења – часот се состои од панел дискусија. На 

некој следен час може да се примени методата „превртена училница“: сите 

материјали наставникот им ги дава претходно на студентите, тие го имаат 

прочитано задолжителното четиво, задачата е распределена меѓу 

студентите, така што секој го претставува својот дел, а наставникот само ја 

води дискусијата и дополнува, ако има потреба. Предвидено е и читање на 

час: најпрвин површно читаат различен текст поделени во групи за градот 

како митско место, се поставуваат прашања поврзани со тоа, па, повторно 

се чита текстот детално и се прави резиме – секој го презентира својот 

фрагмент и се дискутираат заедничките и различните елементи на сите 

текстови. За темата „изгубени градови“ може да се направи визуелна 

презентација на градови, некогаш и сега, а особено на градови кои се 

споменуваат во работените литературни дела. Може да се направи 

симулација на прочитана книга со поделба на улоги и правење претстава, 

сцена, во која според сопствените фантазии и слобода на креативноста, 

содржината од книгата би се пренела на реалноста. На ваков и сличен начин 

ќе биде илустриран секој час во планот за предметот, со конкретна 

литература и материјали неопходни за реализација на часот, а проектот 

предвидува и создавање на база на електронски материјали.   

Со оглед на тоа што проектот е сѐ уште во тек, оваа програма е само 

работна верзија и може да претрпи промени. Сигурно ќе претрпи промени 

кога ќе почне да се реализира – ќе се дополнува литература, ќе се види дали 

има реално време за сите содржини и каде уште би можело да се додаде 

нешто и се надеваме дека ќе биде интересна и дека следниот проект за 

имплементација на овие студии ќе биде успешен и дека ваквите славистички 

студии ќе привлечат повеќе студенти.  

